
			Consello da Cultura Galega comprácese en poñer nas vosas mans esta nova edición de “Alba de gloria” de Alfonso Daniel Rodríguez Castelao, realizada a partir do seu discurso de 1948, e que reproduce a versión textual que se conserva entre os materiais éditos e inéditos do rianxeiro hoxe custodiados no Museo de Pontevedra. A edición acompaña a exposición Alba de Gloria, que conmemora o 70 aniversario desta peza cimeira da oratoria galega, plena de simbolismo e fulcral na construción do relato identitario galego. Deste xeito, o Consello da Cultura Galega ponlle o ramo a toda unha serie de actos programados durante o trienio 2016-2018 para celebrar o centenario das Irmandades da Fala e a súa repercusión na historia da cultura e o pensamento galegos, pois o xenio de Castelao continúa e dá novo impulso ao proceso de constitución dunha simboloxía e de consolidación dun imaxinario nacional iniciado por aqueles precursores.


			“Alba de gloria” foi o derradeiro discurso que pronunciou Castelao, o que lle concede, aínda, unha maior significación. Foi concibido para ser pronunciado ante unha audiencia real: unha audiencia de emigrados e exiliados reunida no festival do Centro Gallego celebrado no Teatro Argentino, co gallo do Día de Galicia, o 25 de xullo de 1948 e que o escoitaba non só coa razón senón, sobre todo, co corazón.


			Mais o “Alba de gloria” non é só unha peza retórica senón tamén unha reflexión de amplo alento e, ao tempo, síntese perfecta da visión plástica de Galicia e a súa historia que o rianxeiro foi construíndo ao longo do seu vivir. A peza artéllase a partir da poderosa imaxe dunha Santa Compaña de homes-guía inmortais que inclúe santos, figuras de ciencia e de letras, creadores… e que se desenvolve como metáfora da tradición, desa “forza máxica” que mantén a cerna da nosa identidade cultural e que alicerza así a vella idea de Castelao de que non é a Historia senón a Tradición o que nos constitúe como pobo. 


			A edición que aquí presentamos vai acompañada dun texto introdutorio a cargo de Miguel Anxo Seixas, que bosquexa, cuns trazos certeiros, a xenealoxía e o contexto político e social da peza. Procúrase así achegar á cidadanía esta obra cimeira da elocuencia en lingua galega que se articula como unha viaxe no tempo que iniciamos da man de Prisciliano e que rematamos evocando o espírito de Alexandre Bóveda, guieiro desa compaña de bos e xenerosos que o “Alba de gloria” escolma na nosa Tradición e, para Castelao, “estrela e bandeira” dun porvir que el, coma nós hoxe, soñaba mellor. 

			nha tradición, xunto cun interese relixioso e político, vinculou un personaxe do Novo Testamento con Galicia. Segundo ese relato, Xacobe, nacido en Galilea, fillo de Zebedeo e mais de María Salomé, irmán de san Xoán apóstolo, e el mesmo un deses doce apóstolos, falecido entre o ano 40 e o 44, relacionouse con Galicia, onde finalmente acabaría o seu corpo. No calendario, outro mártir, san Covado, estaba de días o 25 de xullo e o que lle asignaran a Iago era o 30 de decembro. Posteriormente, no rito romano houbo un cambio e o 25 de xullo dedicóuselle ao santo Iago. 

